
O ruído e a furia do Partido Popular dificultan a apreciación sosegada do fluír da realidade. Pero constitúe unha evidencia que a economía galega amosa, ao igual que a española, un vizoso pulo e que está comportándose notablemente mellor que en calquera momento da era Fraga. 
Aceléranse as taxas de variación anual do PIB, situándose no entorno do 4% nos últimos trimestres. A Fundación da CECA sitúa o ritmo de crecemento de Galicia unha décima por baixo da economía española mentres outras apreciacións invisten a relación: en todo caso,  a economía española é a que máis medra dos grandes países da UE. Na perspectiva da demanda, son sobre todo o consumo das administracións públicas, a FBCF e o magnífico comportamento do sector exportador os que explican a aceleración dos ritmos de crecemento. Do lado da oferta, convén destacar a forte variación positiva do índice de produción industrial no último ano (en febreiro do 2007 o incremento anual era do 10%), a recuperación do sector da enerxía e o mantemento a un alto nivel da construción e os servizos. Nos servizos, produciuse unha seria recuperación da ocupación hoteleira (o 2006 mellora ao último Xacobeo) e do transporte. En cómputo anual, en febreiro de 2007 os traballadores afiliados á seguridade social incrementáronse en 41.250 e o paro rexistrado descendeu en 17.469 persoas: ambas cifras constitúen un máximo histórico, ilustrando con forza  a feliz realidade dun mercado de traballo que camiña con decisión cara ao pleno emprego e a masiva incorporación feminina á actividade. 
Non podemos aceptar a sombra de dúbida sobre a continuidade do crecemento nos próximos meses: seguen as boas perspectivas empresariais, os excedentes son elevados, a formación de capital na economía española sitúase en niveis elevados e existen factores específicos da economía de Galicia que permiten ser optimistas.

Un segundo argumento da oposición pretende minimizar a relevancia da acción do goberno galego sobre as variábeis macroeconómicas. Nunha economía rexional tan aberta, os factores explicativos son plurais e complexos. O sostido e potente crecemento do mercado español, que é o principal destino das producións galegas, é unha conditio sine qua non do noso empuxe; adicionalmente, a recuperación do cuadrante noroeste peninsular e das economías francesa e portuguesa –que son os nosos principais socios comerciais foráneos- axudan á acelerada expansión da economía galega. O perfil fiscal do Goberno Zapatero tradúcese en estímulos adicionais de demanda: non só pola reorientación do investimento efectivo da administración central en favor de Galicia se non pola expansión do gasto público de carácter social (a elevación das pensións máis baixas, por exemplo), que beneficia especialmente a realidades como a galega, así como polo reforzamento da capacidade de gasto das administracións descentralizadas.

Pero, entón, ¿qué responsabilidade positiva podemos imputar ao novo goberno galego?  Dous elementos destacan sobre o resto: a recuperación da confianza empresarial e das expectativas, o que afecta de xeito crucial ás decisións empresariais de investimento –que son ao cabo as que sosteñen o crecemento-; o nesgo investidor dos orzamentos autonómicos, nunha estratexia de capitalización da base económica (en capital físico, humano e tecnolóxico), que ao tempo que sostén a demanda, prepara o futuro. Acontecementos recentes, como o Acordo polo Emprego ou a confirmación de sermos Obxectivo converxencia (con fundos europeos até 2013) reforzan ambas liñas de acción. O Goberno do Presidente Touriño ten a oportunidade de combinar o vigoroso comportamento presente coa reorientación do modelo de crecemento en favor da innovación, o capital humano e a produtividade que permita ollar o porvir con optimismo.

